‘Sbardun i’r Meddwl’ gan Siôn Meredith.


Meddwl am.....anabledd.

Ychydig o flynyddoedd yn ôl daeth curad ifanc o’r enw Joanna Jessop i’n sylw am ei safiad dros blant anabl yn y groth. Mi gafodd ei chythruddo wrth glywed am faban yn cael ei erthylu ar ôl chwe mis yn y groth gan eu bod nhw wedi canfod fod y nam cleft palate (taflod hollt)  arno – anabledd sy’n anffurfio’r wyneb. 

Roedd y doctor wedi ystyried hynny yn anabledd digon difrifol i gyfiawnhau erthyliad. Herio’r penderfyniad hwnnw yn yr Uchel Lys wnaeth Joanna Jessop a llwyddo i sicrhau adolygiad barnwrol. 
Yr eironi ydi, pan oedd y ddeddf embryoleg yn mynd drwy’r Senedd yn 1990, mi gafodd dau gyfreithiwr eu gwawdio gan wleidyddion am awgrymu y gallai hi gael ei defnyddio yn y dyfodol i gyfiawnhau erthylu babanod â thaflod hollt. “Codi bwganod”, medden nhw, “bwrw sen ar y proffesiwn meddygol”.

Mae Joanna Jessop felly’n gwneud i ni holi cwestiynau pwysig. Iddi hi mae o’n beth personol iawn hefyd. Mae pobl yn barod i wrando arni hi oherwydd ei hanes hi ei hun. Nid merch ifanc dibrofiad mohoni. Mae hi’n wraig ifanc brydferth a gwên siriol ganddi a mae yna ryw hyder tawel yn perthyn iddi. Ond nid felly y bu hi erioed. Mi gafodd hithau ei geni â nam tebyg i thaflod hollt ar ei hwyneb, a thrwy ei phlentyndod mi aeth hi drwy uffern yn diodde gwawd a phryfocio yn yr ysgol. Mi fyddai’n arfer cuddio ei hwyneb â’i gwallt hir.  Ond drwy lawdriniaeth cafodd wyneb Joanna ei drawsffurfio ac mi all hi bellach ddangos ei phryd a’i gwedd yn hyderus i’r byd.

Ond er ei bod hi rwan yn eneth ifanc hardd, mae hi’n herio ein obsesiwn efo perffeithrwydd corfforol, gan ofyn pam ein bod ni’n gaeth i’r syniad mai harddwch sy’n rhoi gwerth i ni. Os dyn ni’n barnu bod pryd a gwedd mor bwysig, mae hynny’n effeithio ar y ffordd dyn ni’n trin ein gilydd, ac os rhywbeth, yn ein gwneud yn llai dynol. 
Mae Duw yn gweld gwerth ym mhob un. Dydi harddwch allanol yn golygu dim iddo,

Ond dyma Duw yn dweud, “Paid cymryd sylw o sut mae e’n edrych a pa mor dal ydy e. Dyna mae pobl yn ei wneud. Dw i wedi ei wrthod e. Mae pobl yn edrych ar y tu allan, ond mae Duw yn edrych ar sut berson ydy e go iawn.” 



(1 Sam. 16:7)

Cofiwn hefyd bod bywyd yn rhodd gan Dduw a bod y baban yn y groth yn werthfawr iddo,
Roeddwn i'n dy nabod di cyn i mi dy siapio di yn y groth, ac wedi dy ddewis di cyn i ti gael dy eni. Dyma fi'n dy benodi di'n broffwyd i siarad gyda gwledydd y byd. (Jeremeia 1:5)



Ond roedd Duw wedi fy newis i cyn i mi gael fy ngeni, a buodd e’n anhygoel o garedig tuag ata i trwy fy ngalw i’w ddilyn. 





(Galatiaid 1:15)

